
且進卜寨那林孛羅使者諭曰往若効順開原　闕廷並

有賞江上遠夷以貂參之屬至必籍爾通若布帛米鹽農

器仰給漢耕田圍獵坐收木耳松子山澤之息爲利大矣

今貢市絕而江夷道塞藉兵恍忽太以守虜以千騎盛氣

抵若有德色需索無藝部夷多怨我第傳檄部卒斬兩酋

頭來立爲長可無煩兵誅也漢今貰若不誅若何以報遂

爲均兩關勑葢自永樂來給海西屬夷勑由都督至百户

凡九百九十九道按勑騐馬入貢兩關酋領之眎強弱上

下先是逞仰二奴父強則北關多及王台強則南關多多

至七百道北關不能三之一今無論強弱與之平南關以

五百北關以四百九十九差縮其一存右南關意諸酋並

羅拜服亡何康古陸死感不殺恩將瞑屬溫姐猛骨孛羅

無負　國又亡何溫姐以乳瘡亦死兵備使成遜因令北

關卜寨那林孛羅南關猛骨孛羅歹商面相結釋憾並請

貢〈女直考〉

--

己丑〈萬曆十七年〉

正月次輔王錫爵䟽曰臣昨日在閣接得禮部郎中高桂

揭帖一𥿄內稱摘發順天鄕試中式可疑者八人其一名

王衡係臣之子人情疑信相半要將臣子同茅一桂等覆

試以明心迹夫茅一桂等之卷臣未及見不知文理果是

如何若知子莫如父臣男之才不才臣知之矣果才耶而

臣爲之曲避嫌疑是以鬼魅待世界也果不才耶而臣爲

之營求進取是以盜賊自待也故高桂權衡疑信之閒請

但行覆試爲臣解疑而又稱臣子之多才可以自致靑雲

則其愛臣已甚而其知臣男亦不爲不深矣然臣顧仄而

思之男試則當試疑則當疑夫科場之事所以紛紛至今

日者壞之自張居正始然必居正之時

皇上沖年盡委之　國柄處居正之地百官之命盡懸掌

握而後可以順指考官無不如意也乃臣碌碌贅員權勢

不能及居正萬分之一而臣男中式名次反在居正諸子

之前不知考官媚臣至此將以何望臣又將以何德臣哉

臣雖不才素服先臣清白之訓所生一兒祗今二十九歲

日夜提耳敎之顧誠冀少立身名粗傳弓冶而不圖更以

臣官爲累也世語悠悠何至此極見今雖覆試公典上可

吿天日下可明臣心乃臣之隱衷疾首者堂堂　淸朝

